
Kata alu-aluan
Ketua Pustakawan

Ketua Pustakawan UiTM
Encik Jamalludin Haji Sulaiman 

Assalamualaikum WBT dan Salam Sejahtera.

Saya memanjatkan sepenuh kesyukuran ke 
hadrat Allah S.W.T. kerana dengan limpah rah-
mat-Nya, IQRA' telah berjaya diterbitkan hasil 
kerjasama antara sidang redaksi IQRA' dan 
penulis di Perpustakaan UiTM keseluruhannya.
Setiap keluaran IQRA' menghimpunkan pel-
bagai berita yang berlangsung di Perpus-
takaan UiTM, samada berbentuk program, 
aktiviti, latihan, lawatan, ceramah, sukan, 
pencapaian dan khidmat masyarakat.

IQRA' ialah wadah penghubung antara Perpustakaan UiTM dan pembaca. Berita-berita 
yang diterbitkan mencerminkan kesungguhan perpustakaan melaksanakan amanah 
mengemudi perpustakaan demi melihat kejayaan anak bangsa pada masa hadapan. 
Tidak lengkap rasanya jika himpunan berita ini tidak diterbitkan demi rujukan generasi 
akan datang.

IQRA' telah diterbitkan secara digital dalam format buku elektronik sejak tahun 2016. Ini 
bermakna telah enam tahun IQRA' menyimpan berita tentang Perpustakaan UiTM secara  
atas talian . Kini IQRA' telah diterbitkan dalam format portal berita digital dan menjadikan 
akses pembaca kini lebih pantas. 

Suatu hari nanti, IQRA' akan mempunyai nilainya yang tersendiri terutama di kalangan 
penyelidik yang ingin merujuk tentang Perpustakaan UiTM. IQRA' dan penulisan perlu 
bergerak seiring. Penulisan ialah salah satu aktiviti pembudayaan ilmu. Penulisan bermula 
hasil cetusan daripada pembacaan menerusi pelbagai medium maklumat, samada ber-
cetak mahupun elektronik. Melalui penulisan, ilmu pengetahuan individu akan berkem-
bang dan mendorong kepada penciptaan maklumat baharu. Memetik kata-kata penu-
lis tersohor Indonesia, Pramoedya Ananta Toer, "Orang boleh pandai setinggi langit, tapi 
selama ia tidak menulis, ia akan hilang dalam masyarakat dan dari sejarah. Menulis 
adalah bekerja untuk keabadian".

Akhir kata, syabas dan tahniah saya ucapkan kepada sidang redaksi IQRA' serta para 
penulis yang telah menyumbang kepada penerbitan IQRA' kali ini. Semoga jasa baik 
tuan/puan akan dibalas dengan sebaik-baik balasan jua.

Wassalam.

Encik Jamalludin bin Haji Sulaiman,
Ketua Pustakawan UiTM.

KUNJUNGAN HORMAT PTAR KE ATAS PRESIDEN MAJLIS
BELIA NEGERI SELANGOR
9 MAC 2023

Sungai Panjang, 9 Mac 2023 – Kunjungan hormat oleh Bahagian Korporat & Kolaborasi, Perpustakaan Tun 
Abdul Razak (PTAR) ke atas Presiden Majlis Belia Negeri Selangor YB Dato’ Mohd Imran Tamrin telah diada-
kan di Bangunan UMNO Bahagian Sungai Besar. 

Pertemuan mesra yang berlangsung selama dua jam ini bertujuan mewujudkan jalinan kerjasama antara 
kedua belah pihak khususnya dalam bidang pengurusan maklumat. 

Memulakan sesi perbincangan tepat jam 11:00 pagi, YB Dato’ Mohd Imran telah berkongsi tentang latar 
belakang mukim Sungai Panjang. Terletak di daerah Sungai Besar dan mempunyai bentuk muka bumi 
yang rata dan berhampiran laut Selat Melaka, kebanyakan penduduknya adalah petani dan nelayan. 
Disamping itu, penduduk Sungai Panjang mempelbagaikan sumber ekonominya menerusi pelancongan 
agro agar terus berdaya saing. Sebagai tarikan buat generasi muda, pelbagai insentif disedia seperti peng-
gunaan teknologi dalam pertanian, penambahbaikan infrastruktur dan pertambahan prasarana teruta-
ma liputan rangkaian internet. 

Ketua Timbalan Pustakawan Tuan Ts. Hj. Azizi bin Jantan memfokuskan tentang peranan yang boleh 
dimainkan oleh Pustakawan UiTM terhadap komuniti. Terdapat tiga program yang bersifat kemasyaraka-
tan iaitu program Speed Reading, program kemahiran pencarian maklumat dan program Pengurusan 
Sistem Maklumat. Ketiga-tiga program ini dirasakan amat bertepatan untuk dikongsi bersama komuniti 
Sungai Panjang agar manfaat dapat diraih bersama. 

Beberapa situasi turut dikongsi oleh YB Dato’ Mohd Imran mengenai kemahiran pengurusan maklumat 
yang cekap. Antara kemahiran yang dirasakan perlu diterapkan dalam komuniti adalah kemahiran 
pencarian maklumat, teknik pengindeksan dan aplikasi teknologi maklumat. 

Sebelum kunjungan berakhir, YB Dato’ Mohd Imran telah menyatakan persetujuan awal untuk bersiaran 
secara langsung dalam program Live@PTAR sempena sambutan Hari Belia Negara yang disambut setiap 
tahun pada bulan Mei. 

Disediakan oleh: Asmah Sabtu

